ՀԻՄՆԱՎՈՐՈՒՄ

ՀՀ էկոնոմիկայի նախարարության կանոնադրության փոփոխության և լրացումների և աշխատակազմի նոր կառուցվածքի

2009-2010թթ. ընթացքում ՀՀ էկոնոմիկայի նախարարության աշխատակազմին են փոխանցվել բազմաթիվ գործառույթներ, ծրագրերի իրականացման և խնդիրների լուծման  աշխատանքներ կամ վերապահվել լիազորություններ, որոնք իրենց բնույթով բազմազան են, բարդ և աշխատատար, մասնավորապես` Հայաստան-Եվրամիություն խոր և համապարփակ ազատ առևտրի համաձայնագրի (ԽՀԱԱՀ) բանակցային գործընթացի ամբողջական նախապատրաստում (որակի ենթակառուցվածքների բարեփոխում) և ապահովում, պետական-մասնավոր գործընկերության ծրագրերի մշակման և մոնիտորինգի համակարգի ստեղծում, ռազմաարդյունաբերության և հատուկ ծրագրերի մասով (հույժ գաղտնի), Ստանդարտ ծախսերի մոդելի Twinning ծրագիր, տեսչական բարեփոխումների և գործարար միջավայրի ցուցիչների բարելավման ծրագիր, Երևան քաղաքի աղբահանության բարելավման ծրագիր, ազատ տնտեսական գոտիների ծրագրեր, միջուկային բժշկության ծրագիր և այլն: Վերոնշյալ գործառույթները և ծրագրերը մինչ օրս նախարարության աշխատակազմը իրականացրել է իր ունեցած հաստիքների կոնսոլիդացիայի և կադրային ռեսուրսի արդյունավետության բարձրացման, ինչպես նաև արտաքին խորհրդատուների ներգրավման միջոցով: 

Հաշվի առնելով վերոնշյալը և նպատակ ունենալով ներկայիս գործընթացներին համարժեք համապատասխանեցնել նախարարության աշխատակազմի կառուցվածը, վերջինիս կառավարման արդյունավետությունը բարձրացնելու նպատակով, քննարկումների արդյունքում մշակվել և հաստատման է ներկայացվում նախարարության աշխատակազմի նոր կառուցվածքը:  Միաժամանակ, քանի որ անհրաժեշտություն է առաջացել որոշ գործառույթներ սահմանել և/կամ փոփոխել նախարարության կանոնադրությունում, ներկայացվում են այդ փոփոխությունները և լրացումները: 

Միաժամանակ, գիտակցելով վերոնշյալ և այլ գերակա ծրագրերի և աշխատանքների արդյունավետ և ժամանակին իրականացումը ռիսկի տակ դնելու  անթույլատրելիությունը, խիստ անհրաժեշտ ենք համարում նախարարության աշխատողների թվաքանակի ավելացումը, որի հիմնավորումը ներկայացվում է ստորև, իսկ իրավական հիմքերը կցվում են.  

ԽՀԱԱՀ-ի տեխնիկական համակարգողին աջակցող թիմի մասով

Հայաստան-Եվրամիություն խոր և համապարփակ ազատ առևտրի համաձայնագրի (ԽՀԱԱՀ) բանակցային գործընթացը ապահովելու համար ՀՀ վարչապետի 2009 թվականի նոյեմբերի 3-ի “Հայաստան-Եվրամիություն խոր և համապարփակ ազատ առևտրի համաձայնագրի բանակցային գործընթացը կազմակերպելու մասին” N921-Ա որոշմամբ (կցվում է) հաստատվել է նշված գործընթացը ապահովող մարմինների կառուցվածքը և դրանց գործունեության կանոնակարգը, որի 3-րդ մասի 6-րդ կետի 5-րդ ենթակետի համաձայն Հայաստանի Հանրապետության էկոնոմիկայի նախարարության աշխատակազմի համապատասխան վարչության (ներկայացվող կառուցվածքով նախատեսվում է առևտրի և որակի ենթակատույցների վարչությունում) կազմում անհրաժեշտ  է ստեղծել գործող բաժին (ԽՀԱԱՀ-ի տեխնիկական համակարգողին աջակցող թիմ): Բաժինը պետք է աջակցի ԽՀԱԱՀ-ի տեխնիկական համակարգողին, նախապատրաստի ԽՀԱԱՀ-ի միջգերատեսչական հանձնաժողովի նիստերի փաստաթղթերը, կազմի նիստերի արձանագրությունները, ապահովի կապը ԽՀԱԱՀ-ի միջգերատեսչական հանձնաժողովի և աշխատանքային խմբերի միջև, համագործակցի ԽՀԱԱՀ-ի գործարար համայնքի և քաղաքացիական հասարակության ներկայացուցիչների հետ, նախապատրաստի ԽՀԱԱՀ-ի լուսաբանման վերաբերյալ նյութերը: Նշված  բաժինը  ստեղծելու և  համապատասխան գործառութները իրականացնելու համար անհրաժեշտ է սահմանել լրացուցիչ 5 հաստիքային միավոր:

Լիցենզավորման և թույլտվությունների գործակալության մասով 

Գործակալության ստեղծման առաջարկը կատարվել է ՀՀ կառավարության աշխատակազմի կողմից և հաշվի առնելով, որ ներկայումս կառուցվածքային ստորաբաժանումների այն աշխատակիցները, որոնք իրականացնում են ստեղծվելիք գործակալությանը փոխանցվող գործառությները միաժամանակ նաև իրականացնում են քաղաքականության մշակման գործառույթներ, անհրաժեշտ ենք համարում նախարարության աշխատակիցների թվաքանակը ավելացնել առնվազն 5 հաստիքային միավորով` Լիցենզավորման և թույլտվությունների գործակալության բնականոն աշխատանքի կազմակերպումը ապահովելու համար: 

Ռազմատնտեսական և զորահավաքային ծրագրերի մասով

Հայաստանի Հանրապետության էկոնոմիկայի նախարարությունում իրականացվող ”ՀՀ էկոնոմիկայի նախարարության բիզնես-գործընթացների նկարագրություն” ծրագրի շրջանակներում կատարվել է աշխատակազմի արդյունաբերության վարչության ռազմաարդյունաբերության բաժնի բիզնես-գործընթացների նկարագրությունը (կցվում է), որը հիմնավորում է գործառույթների  և աշխատանքների ծավալների ավելացումը և այդ բաժնի վերակազմակերպումը վարչության: Նշված գործառույթները ժամանակին և որակով իրականացնելու համար անհրաժեշտ է 7 հաստիքային միավոր: Սակայն հաշվի առնելով, որ  ներկայումս բաժնում առկա  է 3 հաստիքային միավոր անհրաժեշտ ենք համարում կառուցվածքում նախատեսվող վարչության թվաքանակը ավելացնել ևս 4 հաստիքային միավորով: Լրացուցիչ հաստիքների անհրաժեշտությունը հիմնավորվում է նաև հույժ գաղտնի փաստաթղթերով: Վերջիններս  կներկայացվեն լրացուցիչ`  “Հույժ գաղտնի” դրոշմագրով գրությամբ:

Կարգավորման կառավարման / Ստանդարտ ծախսերի մոդելի բաժնի մասով

2009թ.-ի դեկտեմբերից ՀՀ էկոնոմիկայի նախարարությունում իրականացվում է “Կարգավորման կառավարման/Ստանդարտ ծախսերի մոդել գործիքի” ներդրման TWINNING ծրագիրը, որի պայմանագրով սահմանված է (պայմանագիրը 232 էջ է, կցվում է քաղվածքը), որ ՀՀ էկոնոմիկայի նախարարության կառուցվածքում ծրագիրը սկսելուց հետո վեց ամսվա ընթացքում կստեղծվի համապատասխան բաժին և դրա համար պահանջվում է նախարարության թվաքանակը ավելացնել ևս առնվազն 5 հաստիքային միավորով:
Նախարարության աշխատակազմի ներկայացվող նոր կառուցվածքի համատեքստում, վերոնշյալ նկարագրված աշխատանքների և ծրագրերի իրականացման համար պահանջվում է նախարարության թվաքանակը ավելացնել 19 հաստիքային միավորով, որից 3 հաստիքի ապահովման հարցը կլուծի ՀՀ էկոնոմիկայի նախարարության աշխատակազմը իր առկա հաստիքների միջոցով և հետևաբար ընդամենը պահանջվում է 16 հաստիքային միավոր:

